
உள்ளத்தை ஒளியாமல் உலகில் பதிக்கிறேன்!











‘நினைத்ததை’ யெல்லாம் எழுதுகின் றேனாம்!

நினையாத தெல்லாம் எழுதப் புகுந்த - என்

நெடுநாள் நண்பர் ஒருவர்சொல் கின்றார்!

நினைத்தெழு தாமல் எதை,எழு துவது?

நினையாமல் எழுதும் ‘நிலை’ யெனக் கில்லையே!



‘எண்ணிய’ தெல்லாம் எழுதுகின் றேனாம்!

எண்ணாத தெல்லாம் எழுதப் புகுந்த - என்

இனிய நண்பர் ஒருவர்சொல் கின்றார்!

எண்ணி எழுதாமல் எதை,எழு துவது?

எண்ணாமல் எழுதும் ‘இழி’ வெனக் கில்லையே!



‘வந்ததை’ யெல்லாம் எழுதுகின் றேனாம்!

வாராத தெல்லாம் எழுதப் புகுந்த - என்

வாழ்கின்ற நண்பர் ஒருவர்சொல் கின்றார்!

வந்ததை எழுதாமல் எதை,எழு துவது?

வராததை எழுதும் ‘வழக்’கெனக் கில்லையே!



‘கண்டதை’ யெல்லாம் எழுதுகின் றேனாம்!

காணாத தெல்லாம் எழுதப் புகுந்த - என்

கனிவான நண்பர் ஒருவர்சொல் கின்றார்!

கண்டெழு தாமல் எதை,எழு துவது?

காணாமல் எழுதும் ‘கை’ எனக் கில்லையே!



‘மனம்போன’ வாறெலாம் எழுதுகின் றேனாம்!

மனம்போகா வாறெலாம் எழுதப் புகுந்த - என்

மதிப்புடை நண்பர் ஒருவர்சொல் கின்றார்!

மனம்போன தெழுதாமல் எதை, எழு துவது?

மனம்போகா தெழுதிடும் ‘மலிவு’ எனக் கில்லையே!



‘உள்ளத்தை’ ஒளியாமல் உலகில் பதிக்கிறேன்!

உலகுக்கு ஒளியாமல் உள்ளதைச் சொல்கிறேன்!

கள்ளத்தைப் பழகிடும் ‘கணக்கு’ எனக் கில்லை!

காசுக்கு எழுதிடும் ‘கர’ வெனக் கில்லையே!

